
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
পথহাঁটা


 


কি এক ইশারা যেন মনে রেখে একা একা শহরের পথ থেকে পথে

অনেক হেঁটেছি আমি; অনেক দেখেছি আমি ট্রাম-বাস সব ঠিক চলে;

তারপর পথ ছেড়ে শান্ত হয়ে চলে যায় তাহাদের ঘুমের জগতে:


সারারাত গ্যাসলাইট আপনার কাজ বুঝে ভালাে করে জ্বলে।

কেউ ভুল করে নাকো—ইট বাড়ি সাইনবাের্ড জানালা কপাট ছাদ সব

চুপ হ’য়ে ঘুমাবার প্রয়ােজন বােধ করে আকাশের তলে।


একা একা পথ হেঁটে এদের গভীর শান্তি হৃদয়ে করেছি অনুভব;

তখন অনেক রাত-তখন অনেক তারা মনুমেণ্ট মিনারের মাথা

নির্জনে ঘিরেছে এসে,—মনে হয় কোনােদিন এর চেয়ে সহজ সম্ভব


আর কিছু দেখেছি কি: একরাশ তারা-আর-মনুমেণ্ট-ভরা কলকাতা?

চোখ নিচে নেমে যায়—চুরুট নীরবে জ্বলে—বাতাসে অনেক ধুলাে খড়;

চোখ বুজে একপাশে সরে যাই—গাছ থেকে অনেক বাদামী জীর্ণপাতা


উড়ে গেছে; বেবিলনে একা একা এমনই হেঁটেছি আমি রাতের ভিতর

কেন যেন: আজো আমি জানিনাকো হাজার হাজার ব্যস্ত বছরের পর।

	        এই পাতাটি অন্য কোনো ভাষায় উপলব্ধ নয়।

